Nafarroako Parlamentuko Mahaiak, 2012ko urriaren 29an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Manu Ayerdi Olaizola eta Patxi Leuza García jaunek aurkezturiko mozioa, zeinaren bidez Nafarroako Gobernua premiatzen baita 2013ko aurrekontuetan kontusail bat jaso dezan, eskualdeko hiri garraioaren finantzaketari dagokionez 8/1998 Foru Legeak ezarritako betekizunak bete ahal izate aldera.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2012ko urriaren 30ean

Lehendakaria: Alberto Catalán Higueras

MOZIOAREN TESTUA

Manu Ayerdi Olaizolak eta Patxi Leuza Garcíak, foru parlamentari garen aldetik eta Nafarroako Parlamentuaren Erregelamenduko 196. artikuluan ezarritakoaren babesean, Eskualdeko Hiri Garraioaren finantzaketan Nafarroako Gobernuak dituen konpromisoei buruzko ondoko mozioa aurkeztu dute, Legebiltzarreko Osoko Bilkuran eztabaidatu eta bozkatzeko.

“Garraiorako eskubidea, hau da kalitate eta prezio egokian hiritarren mugikortasuna bermatzea, aginte publikoen betebeharra da, eta arazo horri taxuzko irtenbidea ematen saiatu beharra dute”.

Horra Iruñerriko bidaiari-garraio erregularrari buruzko 8/1998 Foru Legearen zioen azalpenean adierazitakoa. Foru legeak xede du Iruñerriko eremutik atera gabe egiten den erabiltzaile guztientzako bidaiari-garraio publiko erregularra arautzea.

Legearen 5. artikuluaren arabera –”Eskumen-araubidea”–, Nafarroako Gobernuari dagokio Iruñerriko Hiriko Garraioaren urte anitzeko Plana onestea, eta plan hori Iruñerriko Mankomunitateak sustatuko du, zerbitzuaren titular den aldetik. Planean zehazten dira zerbitzua ematea arautuko duten ildo nagusiak, plangintza eta bai Gobernuak bai udalek Mankomunitateari egin beharreko ekarpenak ere, zerbitzuaren titular den aldetik, plana betetze aldera.

8. artikuluan adierazten denez, Nafarroako Gobernuak eta udalek, Hiriko Garraioaren Planari jarraituz finkatzen diren ekarpenei aurre egiteko kontusailak sartuko dituzte euren aurrekontuetan; eta are gehiago dio: Garraio Plana ez baldin bada aldatzen edo gaurkotzen, automatikoki beste ekitaldi ekonomiko baterako luzatuko da, kontsumorako prezioen indizeari dagokion gehikuntzarekin .

Garraio publikoaren egungo egoerari dagokionez, Nafarroako Gobernua behartuta dago defizitaren % 65 bere gain hartzera, finantzaketaren arazoari eman dakizkiokeen bi irteeretatik edozeinetan: plan berri baten onespena edo egungo planaren luzapen automatikoa.

Hori dela-eta, ondoko erabaki proposamena aurkeztu dugu:

Nafarroako Parlamentuak Nafarroako Gobernua premiatzen du 2013ko aurrekontuetan kontusail bat jaso dezan, eskualdeko hiri garraioaren finantzaketari dagokionez Iruñerriko bidaiari-garraio erregularrari buruzko 8/1998 Foru Legeak ezarritako konpromisoetatik heldu diren finantzaketa-betekizunak bete ahal izate aldera.

